
1. Economía 

1.1 Introdución 

A nosa realidade é incerta, pero ofrece multitude de posibilidades, vivimos nunha etapa de 

profundas transformacións aceleradas pola incorporación das novas tecnoloxías a diferentes es-

feras da vida. Na nosa sociedade gozamos dun progreso económico único que, con todo, xera 

niveis de pobreza non desexables, un exceso de contaminación, un incremento da desigualdade 

e un envellecemento da poboación nos países desenvolvidos. A globalización actual non se pode 

entender sen a dixitalización, que está a cambiar non só a estrutura produtiva global e a estru-

tura económica e financeira, senón tamén a propia sociedade no seu conxunto. 

O noso planeta está interconectado de múltiples maneiras, no ámbito económico, cultural, 

ambiental e social, entre outros. Somos responsables do impacto das nosas decisións, tanto in-

dividuais coma colectivas, no mundo. É necesario coñecer e tomar conciencia de como as nosas 

formas de vida afectan o clima, os recursos dispoñibles, a biodiversidade e a propia sociedade. 

Esta reflexión está presente en todos os países do mundo e deu como froito o compromiso que 

supoñen os obxectivos de desenvolvemento sustentable (ODS) para afrontar conxuntamente os 

principais desafíos do futuro. A educación é un instrumento fundamental para facer posible ese 

compromiso e, neste sentido, a formación económica axuda a comprender desde a súa perspec-

tiva cales son eses desafíos e como afrontalos. 

Entender a realidade desde un punto de vista económico axuda a desenvolver mellor o noso 

comportamento individual e colectivo tras unha reflexión racional e ética que nos permita tomar 

decisións financeiras e económicas na nosa vida cotiá e valorar o seu impacto. Canto mellor com-

prendemos o mundo no que vivimos, máis capaces somos de tomar decisións que nos permitan 

mellorar a nosa vida, a sociedade e a contorna en que vivimos. 

Coa materia de Economía trátase de aproximar o alumnado ao coñecemento da economía de 

maneira introdutoria, para entender a sociedade na que vive, espertar o seu interese e promover 

iniciativas dirixidas a actuar sobre a propia realidade, tras unha análise crítica desta, e tomar de 

maneira razoada e responsable as súas propias decisións, con repercusión económica e financeira 

tanto no ámbito individual coma colectivo, para que lles sirva de base non só a aqueles alumnos 

e alumnas que decidan estudar posteriormente esta disciplina, senón tamén aos que orienten o 

seu itinerario académico noutra dirección e desexen adquirir unha cultura económica xeral nece-

saria para participar dunha forma activa no desenvolvemento dos retos da economía actual. 

O currículo de Economía toma como referentes os descritores operativos que concretan o de-

senvolvemento competencial do alumnado ao termo do bacharelato. Ademais, desenvolveuse 

tendo en conta os obxectivos fixados para esta etapa, contribuíndo a afianzar no alumnado «o 

espírito emprendedor con actitudes de creatividade, flexibilidade, iniciativa, traballo en equipo, 

confianza en si mesmo e sentido crítico». 

A materia de Economía parte da adquisición de todas as competencias clave por parte do 

alumnado nas etapas de educación primaria e educación secundaria obrigatoria, pero de forma 

particular da competencia emprendedora, da competencia cidadá e da competencia persoal, so-

cial e de aprender a aprender. Estas compleméntanse achegando, por unha banda, elementos 

que permiten comprender a economía, as oportunidades sociais e económicas, así como as difi-

cultades ás que se enfronta unha organización ou a propia sociedade con outros relacionados coa 

reflexión crítica e construtiva e a proposta de solucións a problemas e retos contemporáneos. 

O currículo desta materia, que aborda aprendizaxes significativas, funcionais e de interese 

para o alumnado, está organizado ao redor da adquisición duns obxectivos que desenvolven di-

versos aspectos. En primeiro lugar, tratan de explicar como a escaseza condiciona os comporta-

mentos desde a perspectiva económica, tanto no plano persoal coma social. En segundo lugar, 

propoñen analizar a realidade utilizando ferramentas que brinda a propia ciencia económica. As 

devanditas ferramentas permitirán estudar, por unha banda, o comportamento dos diversos 

axentes económicos, con visión microeconómica e, por outra, o funcionamento económico agre-

gado, desde unha perspectiva macroeconómica. E, en terceiro lugar, inclúe tanto a explicación de 

ferramentas de intervención económica, as políticas económicas, como a exposición de retos da 

economía actual para os que hai que buscar novas solucións. A ciencia económica, como ciencia 

social, ten unha proxección cara á acción que permite desenvolver propostas de intervención na 

economía e contribuír a unha mellora do benestar da sociedade. 

Os criterios de avaliación establecidos van dirixidos a comprobar o grao de adquisición dos 

obxectivos da materia, isto é, o nivel de desempeño cognitivo, instrumental e actitudinal que 

poida ser aplicado en situacións ou actividades dos ámbitos persoal, social e educativo cunha 

futura proxección profesional. 

Os criterios de avaliación e os contidos organízanse en cinco bloques e é obxectivo desta ma-

teria que o alumnado tome un primeiro contacto cos saberes de economía, que os comprenda e 

os relacione e que adquira unha visión global e integradora. 

O primeiro deses bloques relaciónase coas decisións económicas a partir da análise da reali-

dade. O segundo e o terceiro vincúlanse ao coñecemento e ao uso de ferramentas que permitan 

que o alumnado entenda a realidade económica desde unha perspectiva tanto micro coma 

macroeconómica. O cuarto lígase ás políticas económicas, aos aspectos principais da súa termi-

noloxía e á repercusión que teñen na contorna económica nun marco globalizado, así como aos 

problemas e aos instrumentos cos que contan os gobernos para dar respostas aos devanditos 

problemas. O quinto e último bloque céntrase na contorna económica máis inmediata para iden-

tificar as fortalezas e as debilidades da economía española. 

Finalmente, exponse o enfoque desta materia desde unha perspectiva teórico-práctica, tendo 

presente a súa interconexión con outras disciplinas, que lle permitirá ao alumnado desenvolver 

un pensamento crítico e tomar decisións fundamentadas, propoñendo iniciativas que poidan dar 

solucións aos novos retos que expón a sociedade actual. 

1.2 Obxectivos 

Obxectivos da materia 

OBX1. Valorar o problema da escaseza e a importancia de adoptar decisións no ámbito económico, analizando 

a súa repercusión nos distintos sectores e comparando solucións alternativas que ofrecen os diferentes sis-

temas para comprender o funcionamento da realidade económica. 

▪ É necesario estudar o problema económico da escaseza e analizar como afecta aos diferentes sectores, así como 

as solucións alternativas a este que propoñen os distintos sistemas económicos, aprendendo a valorar con espírito 

crítico as vantaxes e os inconvenientes de cada un deles. 

▪ Ser conscientes da realidade actual desde unha perspectiva económica permite comprender mellor o noso com-

portamento á hora de tomar decisións responsables, xa sexa na procura da satisfacción de necesidades propias 

coma na distribución equitativa dos recursos. 

▪ Así mesmo, é necesario reflexionar sobre como a globalización e os procesos de cooperación e integración econó-

mica están a modificar non só a estrutura produtiva global, senón tamén a estrutura económica e a propia socie-

dade no seu conxunto. 

OBX2. Recoñecer e comprender o funcionamento do mercado, analizando os seus fallos, para estudar a re-

percusión destes na contorna e facilitar a toma de decisións no ámbito económico. 

▪ O funcionamento do mercado, así como dos distintos modelos de competencia, son aspectos que o alumnado debe 

comprender para interpretar e prever as consecuencias derivadas de cambios na oferta e na demanda e actuar en 

consecuencia. 

▪ Por outra banda, é necesario que o alumnado identifique e analice con espírito crítico os fallos e os límites do 

mercado que explican a necesidade de intervir no funcionamento da economía a través de diversas medidas de 

política económica. Todo isto levará o alumnado a recoñecer o papel regulador do sector público e as medidas de 

política económica e fiscal que leva a cabo e a reflexionar sobre os efectos que esas políticas teñen na igualdade 

de oportunidades, no crecemento e na redistribución da renda. 

OBX3. Distinguir e valorar o papel dos distintos axentes económicos que interveñen no fluxo circular da 

renda recoñecendo, con sentido crítico, os beneficios e os custos que xera, para determinar como se produce 

o desenvolvemento económico e a súa relación co benestar da sociedade. 

▪ Para entender a realidade económica desde un punto de vista macroeconómico é preciso analizar o papel que os 

distintos axentes económicos Estado, empresas, familias e outros  xogan no desenvolvemento económico e no 

benestar da sociedade. Cada un deles, coa súa participación, colabora nese desenvolvemento económico, xa sexa 

a través da produción de bens e servizos, do traballo, o aforro/gasto, das políticas fiscais ou das subvencións, 

entre outros. 

▪ O crecemento derivado do fluxo da renda xera moitos beneficios, pero tamén algúns desequilibrios que o alum-

nado ten que valorar con espírito crítico, como o desemprego e os seus custos sociais e económicos, os fluxos 

migratorios como consecuencia da concentración empresarial, a economía mergullada ou a sustentabilidade am-

biental. Que o alumnado coñeza e valore estes elementos permitiralle adquirir os saberes necesarios para explicar 

como se produce o desenvolvemento económico e para expor alternativas a situacións problemáticas. 

OBX4. Coñecer e comprender o funcionamento do sistema financeiro valorando os seus efectos sobre a eco-

nomía real e analizando os elementos que interveñen nas decisións financeiras relacionadas co investimento, 

o aforro, os produtos financeiros e a procura de fontes de financiamento para planificar e xestionar con res-

ponsabilidade e autonomía as propias finanzas e adoptar decisións financeiras fundamentadas. 

▪ É necesario que o alumnado coñeza o funcionamento do sistema financeiro e os produtos que ofrece relacionados 

co investimento, co aforro, co endebedamento, cos  para mellorar a súa competencia á hora de adoptar 

decisións financeiras e planificar e xestionar con autonomía as finanzas persoais. Así mesmo, é importante que 

comprenda cara a onde se dirixe e evoluciona o sistema financeiro en relación cos cambios sociais e tecnolóxicos. 

▪ Ademais, é preciso que o alumnado coñeza ferramentas que lle permitan analizar e valorar as políticas monetarias 

e entender os seus efectos sobre a inflación, o crecemento e o benestar, dentro do marco financeiro actual. 

OBX5. Identificar e valorar os retos e os desafíos aos que se enfronta a economía actual, analizando o im-

pacto da globalización económica, a nova economía e a revolución dixital para propor iniciativas que fomen-

ten a equidade, a xustiza e a sustentabilidade. 

▪ A economía actual enfróntase a retos e desafíos importantes dentro dun contexto globalizado onde as relacións 

económicas son cada vez máis complexas. É moi importante neste novo contexto saber recoñecer o impacto que 

a nova economía e a revolución dixital van supor sobre a actividade empresarial, o emprego e a distribución da 

renda. 

▪ O alumnado debe valorar de forma crítica o seu comportamento como futuros consumidores e xeradores de renda 

e, para iso, é necesario que coñeza e comprenda aspectos sobre a pegada da globalización e os problemas asocia-

dos, como o desemprego, o esgotamento de recursos, a pobreza ou o consumismo. Estes coñecementos vanlle 

permitir xerar iniciativas e levar a cabo accións que propicien a igualdade, o consumo responsable, a mellora con-

tinua e o benestar social, participando activamente na economía. 

OBX6. Analizar os problemas económicos actuais mediante o estudo de casos, a investigación e a experimen-

tación, utilizando ferramentas da análise económica e tendo en conta os factores que condicionan as deci-

sións dos axentes económicos, para facilitar a comprensión deses problemas e expor solucións innovadoras e 

sustentables que respondan a necesidades individuais e colectivas. 

▪ A realidade socioeconómica é complexa, polo que é importante dispor de diversos métodos de análise desta 

realidade que permitan unha comprensión máis profunda desta e supoñan unha axuda para poder intervir nela 

ofrecendo propostas e solucións de valor que contribúan á mellora e ao benestar da sociedade. 

▪ É importante que o alumnado aprenda a utilizar ferramentas propias da economía experimental, por exemplo, 

deseñando e pondo en marcha experimentos económicos sinxelos sobre cuestións próximas, analizando o custo-

beneficio nun proxecto de carácter económico-empresarial básico ou simplemente facendo un estudo de casos 

sobre a realidade económica aplicando o método científico. 

▪ Por outra banda, tamén é interesante que saiban analizar a realidade económica desde a perspectiva da economía 

do comportamento, observando ademais dos aspectos económicos outros factores de carácter cognitivo, psico-

lóxico, sociolóxico, emocional e ambiental para ofrecer respostas a problemas actuais. 

1.3 Criterios de avaliación e contidos 

Primeiro curso 

Materia de Economía 

1º curso 

Bloque 1. As decisións económicas 

Criterios de avaliación Obxectivos 

▪ CA1.1. Comprender a realidade económica actual, analizando a repercusión das decisións adoptadas 

no ámbito económico, valorando os procesos de integración económica e establecendo compara-

cións sobre as solucións alternativas que ofrecen os distintos sistemas. 

OBX1 

▪ CA1.2. Comprender o problema da escaseza, identificando os motivos e comparando, de maneira 

xustificada, diferentes estratexias económicas de resolución deste. 

OBX1 

▪ CA1.3. Coñecer os procesos que interveñen na toma das decisións económicas de maneira individual 

e colectiva analizando o impacto que teñen na sociedade. 

OBX1 

▪ CA1.4. Analizar con espírito crítico os fallos do mercado, avaliando as súas consecuencias e reflexio-

nando sobre as súas posibles solucións segundo os diferentes sistemas económicos. 

OBX2 

▪ CA1.5. Coñecer como se produce o desenvolvemento económico, o benestar social e a redución da 

pobreza valorando, con sentido crítico, o papel dos distintos axentes económicos que interveñen no 

fluxo circular da renda. 

OBX3 

▪ CA1.6. Comprender a organización dos axentes económicos no fluxo da renda establecendo relacións 

entre eles e determinando a súa repercusión no desenvolvemento económico e benestar social. 

OBX3 

▪ CA1.7. Coñecer e comprender o funcionamento do sistema financeiro valorando os seus efectos so-

bre a economía real e analizando os elementos que interveñen nas decisións financeiras relacionadas 

co investimento, co aforro, cos produtos financeiros e coa procura de fontes de financiamento, para 

OBX4 

planificar e xestionar con maior responsabilidade e autonomía as propias finanzas e adoptar deci-

sións financeiras fundamentadas. 

▪ CA1.8. Planificar e xestionar con responsabilidade e progresiva autonomía as finanzas persoais e 

adoptar decisións fundamentadas a partir do coñecemento e da comprensión do sistema financeiro 

valorando os elementos que interveñen nas decisións financeiras e os efectos que estes poden pro-

vocar na economía real. 

OBX4 

▪ CA1.9. Adquirir coñecementos financeiros a partir da análise do sistema financeiro, do seu funciona-

mento e dos efectos que se derivan das decisións adoptadas nel e establecendo conexións entre 

estas aprendizaxes e as súas decisións financeiras persoais que afectan a súa vida cotiá. 

OBX4 

▪ CA1.10. Expor solucións socioeconómicas que respondan a necesidades individuais e colectivas inves-

tigando e explorando a realidade económica tendo en conta diversos factores e aplicando as ferra-

mentas propias do ámbito da economía. 

OBX6 

Contidos 

▪ A economía, as necesidades, os bens e a escaseza. O contido económico das relacións sociais. Pobreza e escaseza. 

A modelización como ferramenta para entender as interaccións económicas. 

▪ O proceso de toma de decisións económicas. A racionalidade. O custo de oportunidade. Os custos irrecuperables. 

A análise marxinal. Os incentivos e as expectativas. Teoría de xogos. A eficiencia. Risco e incerteza. 

▪ A organización económica e os sistemas económicos; valoración e comparación. 

▪ Planificación e xestión das decisións financeiras: o investimento, o aforro e o consumo. Diñeiro e transaccións. 

Funcións do diñeiro e formas do diñeiro. Risco e beneficio. O papel dos bancos na economía. Funcionamento dos 

produtos financeiros como préstamos, hipotecas e os seus substitutos. Os seguros. 

▪ Teoría de xogos. O dilema do prisioneiro. Xogos repetidos e equilibrios cooperativos. 

▪ Economía do comportamento. Desviacións da racionalidade económica. Decisións económicas e ética. Experimen-

tos ou ensaios económicos. 

▪ Métodos para a análise da realidade económica: o método científico, a modelización e experimentos ou ensaios 

económicos. 

Bloque 2. A realidade económica. Ferramentas para entender o mundo cunha visión microeconómica 

Criterios de avaliación Obxectivos 

▪ CA2.1. Valorar a repercusión dos fallos do mercado no eido microeconómico e facilitar o proceso de 

toma de decisións neste ámbito, recoñecendo e comprendendo o seu funcionamento. 

OBX2 

▪ CA2.2. Entender o funcionamento do mercado e a natureza das transaccións que teñen lugar nel, 

analizando elementos como a oferta, a demanda, os prezos, os tipos de mercado e os axentes impli-

cados e reflexionado sobre a súa importancia como fonte de mellora económica e social. 

OBX2 

▪ CA2.3. Analizar con espírito crítico os fallos do mercado, avaliando as súas consecuencias e reflexio-

nando sobre as súas posibles solucións. 

OBX2 

Contidos 

▪ Intercambio e mercado. Tipos e funcionamento dos mercados. Representación gráfica. 

▪ A elasticidade. Os fallos de mercado. A análise custo-beneficio. 

Bloque 3. A realidade económica. Ferramentas para entender o mundo cunha visión macroeconómica 

Criterios de avaliación Obxectivos 

▪ CA3.1. Analizar o problema da asignación de recursos na satisfacción das necesidades, tanto indivi-

duais como colectivas a escaseza , identificando os motivos e comparando, de maneira xustificada, 

diferentes estratexias económicas de resolución deste. 

OBX1 

▪ CA3.2. Entender o funcionamento do mercado laboral e a natureza das transaccións que teñen lugar 

nel, analizando os axentes implicados e reflexionado sobre a súa importancia como fonte de mellora 

económica e social. 

OBX2 

▪ CA3.3. Coñecer como se produce o desenvolvemento económico e o benestar social valorando, con 

sentido crítico, o papel dos distintos axentes económicos que interveñen no fluxo circular da renda. 

OBX3 

▪ CA3.4. Diferenciar os custos e os beneficios xerados no fluxo circular da renda para cada un dos 

axentes económicos determinando a súa repercusión no desenvolvemento económico e benestar 

social. 

OBX3 

▪ CA3.5. Coñecer e comprender o funcionamento do sistema financeiro e a súa evolución na era dixital, 

analizando as novas tendencias tecnolóxicas que supoñen unha disrupción no sector financeiro, para 

planificar e xestionar con maior responsabilidade e autonomía as propias finanzas e adoptar deci-

sións financeiras fundamentadas. 

OBX4 

▪ CA3.6. Planificar e xestionar con responsabilidade e progresiva autonomía as finanzas persoais e 

adoptar decisións fundamentadas a partir do coñecemento e da comprensión do sistema financeiro 

e a súa evolución na era dixital valorando os elementos que interveñen nas decisións financeiras e 

os efectos que estes poden provocar na economía real. 

OBX4 

▪ CA3.7. Adquirir coñecementos financeiros a partir da análise do sistema financeiro, do seu funciona-

mento, da súa evolución e dos efectos que se derivan das decisións adoptadas nel e establecendo 

conexións entre estas aprendizaxes e as súas decisións financeiras persoais que afectan a súa vida 

cotiá. 

OBX4 

▪ CA3.8. Identificar os retos e os desafíos dunha economía global propondo iniciativas que fomenten 

a equidade, a xustiza e a sustentabilidade e analizando, con sentido crítico, o impacto que provocan 

a globalización, a nova economía e a revolución dixital no benestar económico e social dos cidadáns. 

OBX5 

▪ CA3.9. Comprender os retos económicos actuais en materia de comercio internacional e procesos de 

integración económica, analizando de forma crítica e construtiva os efectos económicos-sociais a 

partir da análise de casos reais e fomentando iniciativas que respondan ás necesidades que supoñen 

estes retos. 

OBX5 

▪ CA3.10. Expor solucións socioeconómicas que respondan a necesidades individuais e colectivas tanto 

no marco das relacións nacionais coma internacionais, investigando e explorando a realidade econó-

mica tendo en conta diversos factores e aplicando as ferramentas propias do ámbito da economía. 

OBX6 

Contidos 

▪ A macroeconomía. Os axentes económicos e o fluxo circular da renda. A demanda agregada, a oferta agregada e 

o seu funcionamento. 

▪ Crecemento económico e desenvolvemento. Os factores do crecemento. A distribución da renda: relación entre 

eficiencia e equidade. Indicadores do desenvolvemento social. Benestar e calidade de vida. 

▪ Economía laboral. O funcionamento e as tendencias dos mercados de traballo e o impacto dos custos de despedi-

mento. Tipos de desemprego. Efectos e medidas correctoras. A fenda salarial. 

▪ O comercio internacional, os procesos de integración económica e os seus efectos. Proteccionismo e libre comer-

cio. A unión europea e monetaria. 

▪ O sistema financeiro, o seu funcionamento e os seus efectos. Evolución do panorama financeiro. O diñeiro. Tipo-

loxía do diñeiro e o seu proceso de creación. 

Bloque 4. As políticas económicas 

Criterios de avaliación Obxectivos 

▪ CA4.1. Comprender a realidade económica actual analizando a repercusión das decisións adoptadas 

pola intervención do Estado en materia de política económica e establecendo comparacións sobre 

as solucións alternativas que ofrecen os distintos sistemas. 

OBX1 

▪ CA4.2. Comprender o problema básico da economía da escaseza de recursos para garantir o estado 

do benestar e analizar as diferentes alternativas de financiamento e os seus efectos no conxunto da 

sociedade. 

OBX1 

▪ CA4.3. Diferenciar os custos e os beneficios que xera para cada un dos axentes económicos no fluxo 

da renda establecendo relacións entre eles e determinando a súa repercusión no estado do benestar 

e no seu financiamento. 

OBX3 

▪ CA4.4. Coñecer e comprender o funcionamento do sistema financeiro, da política monetaria e da 

estabilidade de prezos valorando os seus efectos sobre a economía real e analizando os elementos 

que interveñen nas decisións financeiras, como o tipo de xuro, a inflación, o aforro, os produtos fi-

nanceiros e a procura de fontes de financiamento, para planificar e xestionar con maior responsabi-

lidade e autonomía as propias finanzas e adoptar decisións financeiras fundamentadas. 

OBX4 

▪ CA4.5. Adquirir coñecementos financeiros a partir da análise do sistema financeiro e da política mo-

netaria e establecendo conexións entre estas aprendizaxes e as súas decisións financeiras persoais 

que afectan a súa vida cotiá. 

OBX4 

▪ CA4.6. Expor solucións socioeconómicas que respondan a necesidades individuais e colectivas pro-

pias do estado do benestar investigando e explorando a realidade económica tendo en conta diversos 

factores e aplicando as ferramentas propias do ámbito da economía. 

OBX6 

Contidos 

▪ Economía positiva e economía normativa. A intervención do Estado e a súa xustificación. A política económica e os 

seus efectos. 

▪ A política fiscal. O estado do benestar e o seu financiamento. O principio de solidariedade e os impostos. O déficit 

público, a débeda pública e os seus efectos. A economía mergullada. 

▪ A política monetaria e a estabilidade de prezos. Funcionamento do mercado monetario. A inflación: teorías expli-

cativas. Efecto das políticas monetarias sobre a inflación, o crecemento e o benestar. 

Bloque 5. Os retos da economía española nun contexto globalizado 

Criterios de avaliación Obxectivos 

▪ CA5.1. Comprender a realidade económica actual analizando as oportunidades e os riscos dos proce-

sos de integración económica entre países e da globalización e a súa repercusión na redución das 

desigualdades. 

OBX1 

▪ CA5.2. Analizar a escaseza de recursos e a pobreza para comprender os fluxos migratorios identifi-

cando os motivos e comparando, de maneira xustificada, diferentes estratexias económicas de reso-

lución deste. 

OBX1 

▪ CA5.3. Coñecer os procesos que interveñen na toma das decisións económicas de maneira individual 

e colectiva analizando o impacto que teñen nos retos económicos actuais. 

OBX1 

▪ CA5.4. Analizar, con sentido crítico, como se produce o desenvolvemento económico e o benestar 

social con relación ao desenvolvemento sustentable e aos retos económicos actuais. Estudo de ca-

sos. 

OBX3 

▪ CA5.5. Diferenciar os custos e os beneficios que xera para cada un dos axentes económicos no fluxo 

da renda establecendo relacións entre eles e determinando a súa repercusión no desenvolvemento 

económico e no benestar social. 

OBX3 

▪ CA5.6. Propor iniciativas que fomenten a equidade, a xustiza e a sustentabilidade a partir da identi-

ficación dos retos e dos desafíos que supón a economía actual e analizando, con sentido crítico, o 

impacto que provoca a globalización, a nova economía e a revolución dixital no benestar económico 

e social dos cidadáns. 

OBX5 

▪ CA5.7. Comprender os retos económicos actuais analizando de forma crítica e construtiva a con-

torna, identificando aqueles elementos que condicionan e transforman a economía e fomentando 

iniciativas que respondan ás necesidades que supoñen estes retos. 

OBX5 

▪ CA5.8. Expor solucións socioeconómicas que respondan a necesidades individuais e colectivas con 

relación aos retos económicos actuais, investigando e explorando a realidade económica tendo en 

conta diversos factores e aplicando as ferramentas propias do ámbito da economía. 

OBX6 

Contidos 

▪ A globalización: factores explicativos, oportunidades e riscos. A converxencia económica entre países e a redución 

das desigualdades. 

▪ A nova economía e a revolución dixital. A economía colaborativa. A economía circular. O impacto da revolución 

dixital sobre o emprego e a distribución da renda. A adaptación da poboación activa ante os retos da revolución 

dixital. 

▪ O futuro do estado do benestar. Sustentabilidade das pensións. Os fluxos migratorios e as súas implicacións soci-

oeconómicas. 

▪ Teorías sobre o decrecemento económico. 

▪ Os obxectivos de desenvolvemento sustentable (ODS) e os retos económicos actuais. Estudo de casos. 

1.4 Orientacións pedagóxicas 

A intervención educativa na materia de Economía desenvolverá o seu currículo e tratará de 

asentar de xeito gradual e progresivo as aprendizaxes que lle faciliten ao alumnado o logro dos 

obxectivos da materia e, en combinación co resto das materias, unha adecuada adquisición das 

competencias clave e o logro dos obxectivos da etapa. 

Neste sentido, no deseño das actividades, o profesorado terá que considerar a relación exis-

tente entre os obxectivos da materia e as competencias clave a través dos descritores operativos 

e as liñas de actuación no proceso de ensino e aprendizaxe que se presentan nos apartados se-

guintes e seleccionar aqueles criterios de avaliación do currículo que se axusten á finalidade bus-

cada, así como empregalos para verificar as aprendizaxes do alumnado e o seu nivel de desem-

peño. 

Relación entre os obxectivos da materia de Economía e as competencias clave a través dos des-
critores operativos establecidos no anexo I 

Obxectivos 

da materia 

Competencias clave 

CCL CP STEM CD CPSAA CC CE CCEC 

OBX1 2  2  4-5  1-2  

OBX2 2-3  2  4 3 1-2  

OBX3 2-3    4-5 3-4 1-2  

OBX4 2-3   4 1.2-4-5  1-2  

OBX5 2-3  4 5 1.2-4-5  1  

OBX6 3  2  5 3-4 1-2-3  

Liñas de actuación no proceso de ensino e aprendizaxe 

– O uso de distintos métodos que teñan en conta os diferentes ritmos de aprendizaxe do alum-

nado, favorezan a capacidade de aprender por si mesmo e promovan o traballo en equipo. 

– A realización de proxectos significativos para o alumnado e a resolución colaborativa de pro-

blemas, reforzando a autoestima, a autonomía, a reflexión e a responsabilidade. 

– A énfase na atención á diversidade do alumnado, na atención individualizada, na prevención 

das dificultades de aprendizaxe e na posta en práctica de mecanismos de reforzo tan pronto 

como se detecten estas dificultades. 

– O uso de estratexias para traballar transversalmente a comprensión lectora, a expresión oral 

e escrita, a comunicación audiovisual, a competencia dixital, a igualdade de xénero, o fomento 

da creatividade, do espírito científico e do emprendemento. 

– O uso de métodos e procedementos de observación e investigación, desde unha perspectiva 

teórico-práctica, que favorezan a aplicación dos saberes e a análise de casos de investigación 

sobre a realidade socioeconómica. 

– A realización de estudos da realidade, desde unha perspectiva económica, que favorezan a 

interconexión con outras disciplinas e que lle permitan ao alumnado tomar decisións funda-

mentadas, así como propor iniciativas que poidan dar solucións aos novos retos da sociedade 

actual. 


